Зылиқа Бимақанова,
М.Қозыбаев атындағы СҚУ-дың

Қазақстан тарихы және әлеуметтік 

гуманитарлық пәндер кафедрасының профессоры
Ұлы Даланың кіндігі –Ұлытау
Ұлытау арқылы Ұлы Жібек жолының “Сарысу" немесе “мыс жол” аталған негізгі тармақтарының бірі өткен. Оның дәлелі - керуен жолы бойында орналасқан ондаған керуен-сарайлар, бекініс-қоныстар, феодалдық қорғандар, қарауыл мұнаралар.
 Бұл қоныстарда қалалық мәдениет, қолөнер, сауда-саттық дамыганын Басқамыр, Жошы-орда, Аяққамыр, Орда-базар қалашықтарына жүргізілген археологиялық зерттеулер нәтижесі дәлелдеді.
Жер жүзіндегі қай халықтың болмасын қасиет санайтын киелі мекені, қүдіретті өлкесі болары хақ. Осындай қойнауы қазынаға толы, тасына тарих тунған жер -
Ұлытау. Себебі ол - ұлтымыздың ғасырлар қойнауынан сыр шертетін шежіресі. Бұл ел бастаған көсемдердің, сөз бастаған шешендердің, қол бастаған батырлардың құт мекені, бір сөзбен айтқанда, Тұранның тұрағы, ұлтымыздың ұраны болған жер. Жел- маямен ел-жұртына жайлы қоныс, жерұйықты іздеген Асан- қайғы бабамыз төңіректі төңкеріп, төрт бұрышын шарлап Ұлытауға келіп тоқтап, жердің сарқылмас қазына байлығын көріп: “Елдің аласы, рудың таласы жоқ, бауыры құт, шөбі ет, суы сүт, мен іздеген Жерұйық осы болар", - деген екен. Ия, сонау бағзы заманда халықтың жауынан қорғанар қамалы, даналарымыз бас қосып, алқалы жиындар өткізер ордасы болған Ұлытау - ұлтымыздың қасиетті қара шаңырағы, алтын ұясы.
Байлығы асқан, ырысы тасқан бұл өңірде дүниені дүр сілкіндірген Әмір Темір жүз мың әскерімен Тоқтамыс ханды шауып келе жатып, тоқтап, Ұлытаудың табиғатына қызығып: “Тау биік болмасада, бауыры құт, халқы көрмейтін жұт, ғажап жер екен. Мұнда қандай ескерткіш қалдырсам болмақ. Алтын қойсам алып кетер, аспаннан түскен жасын тасына атымды, осы жерде болғанымды жазып қалдырсам, ұрпаққа жетер", - деп, жүз мың аламанына бір-бір тастан жинатып, тау тұрғызып, басына балқыма пеш салдырып, талдан көмір жасатып, метеорит тасын балқытып, тасқа өзі туралы мәлімет жазып, ескерткіш қалдырған екен.
Ұлытау таулары - қазақ үшін қасиетті жер. Олардың ұлылығы ауқымында емес, қазақ хандығы мен мемлекеттілігінің құрылуымен байланысты ұлттық тарихтың ұлы оқиғалары тудыратын тарихи маңыздылығында. Ендеше, Ұлытау - көшпелі мәдениеттің, дала өркениетінің эпицентрі. Ұлытауда Шыңғыс хан заманында Төле бидің бабасы Май- қы би бүкіл Алаш баласына енші бөлген деген аңыз бар. Сонда Ұлытау Апаш жұртына ортақ жазғы орда болып белгіленген. Дешті Қыпшақ даласында түркі тайпаларының тобы қазақ болып бірігіп, бір ту астына жиналып, енші алысқаны туралы таңбалар - Таңбалы тасбұлақта сақталған. Ұлытау өңірінің тарихи археологиялық ескерткіштеріне алғаш мән берген ғалым Қаныш Сәтпаев. Оның ғылыми мақалалары Жезқазған - Ұлытау өңірінің тарихын зерттеуге арналған. Өзінің “Доисторические памятники в Джезказганском районе" атты мақаласында: “Показателем значения гор Улутау как древнего политического центра казахов является тот факт, что от Улутауских гор расходились некогда территории всех основных племен, составлявших народность “казах”. Существование древнего политического центра казахов в Улутау подтверждается также имеющимся в этом районе памятниками материальной культуры”, - деп жазады.
“Көкшетау мен
Ұлытау, Ордабасы,
Бірлік үшін тіл жетпес
зорбағасы.
Үшеуінің Ұлытау төрінде тұр,
Елдің көне саяси астанасы", - деп мемлекет және қоғам қайраткері, ақын Кәкімбек Салықов жырлаған екен.
Түркістан өңірін зерттеуші В.И.Масальский өз еңбегінде “Ұлытау” атауының этимологиясына: “Қырғыздардың (қазақтардың) пікірінше, қырғыз даласындағы барлық таудан биіктігі асып түсетіндіктен, осылай қойылған", - деп келтіреді.
Ұлытау территориясының ескерткіштерін академик Әлкей Марғұлан зерттеді. 1940-1950 жылдары академиктің басқаруымен Орталық Қазақстан археологиялық экспедициясының жұмысы барысында жүздеген тарихи мәдени ескерткіштер ашылады. Ә.Марғұлан және Г.И.Пацевичтің жетекшілігімен 1946 жылы жүргізілген экспе- дициялық зерттеу жұмыстары Қазақстанның тарихи топографиясы бойынша көптеген материалдар жинақтайды. Экспедиция Орталық Қазақстанның Бетпақдала, Сарысу өзенінің бассейнін, Кеңгір өзенінің бойын, Шу өзенінің төменгі ағысын қамтып,ежелгі көш жолдарындағы отырықшы мәдениеттің қалдықтарын зерттеп, көптеген көне архи- тектуралық құрылыстарды және бұрын белгісіз болып келген VII – XVI ғасырларға жататын қала мәдениөтінің ескерткіштерін анықтайды. Бұл ескерткіштер тарихи атауларға ие екенін ескерсек, Ұлытау өңірінің топонимикасынан археологиялық барлау жұмыстарының нәтижесінде көптеген материалдар жинақталды деп айта аламыз.
Әлкей Марғұланның Орталық Қазақстан территориясындағы белгілі тарихи орын – Таңбалы тасқа байланысты жазған еңбегі өте құнды. Таңбалы тас, аңыз деректері бойынша қазақ руларының таңба бөліскен жері, әр рудың таңбалары осы жердегі жар- тасқа қашалып салынған көрінеді. Бұл тарихи орын көптеген саяхатшылардың, ғалымдардың назарына ілігіп, тастағы таңбалар мен жазулар хатқа түсіріліп, жа- рияланған. Академик осы жердегі қазақ руларының таңбалары турасында бірнеше тың пікірлер, ғылыми салыстырулар мен сараптамалар жазған.
Ұлытау - этностың кіндігі, Ұлы Ордасы болған. Тарихтың атасы атанған грек шежірешісі Геродоттың б.д.д. 431-424 жылдар аралығында жазған 9 кітаптан тұратын “Тарих” атты еңбегінде бұдан 2600 жылдай бұрын Алтайдан Атырауға дейінгі байтақ даланы жайлаған алып ел - массагеттердің (сақтардың) падишасы Тұмар (Томирис) ханымның Вавилон мен Месопотамияны жаулап өтіп, массагеттерге қарай жорық жолына шыққан Азия әміршісі атанған Кирді Сырдарияның Арал теңізіне құяр сағасынан өткізіп алып, сол тұстан үш күншіпік жердегі алқапта жер жастандырғаны баяндалады.
Француздың тарихшысы А.Тьери: “Аттила (Еділ) - есімі адамзат тарихындағы ұлы қолбасшылар Александр Македонский мен Ю.Цезарьлардың қатарынан ойып орын алады", - деп бағалаған ғұн патшасы Еділдің бүгінгі Италия, Алмания, Грекия, Румыния, Венгрия халықтары мекендейтін батыс бағытқа жасаған жойқын жорықтары V ғасыр- дағы осы түркі тектілердің ұлт болып ұйыған өлкесі, киелі кіндігі - Ұлытау төңірегінен басталған деп жазады.
Ұлы қолбасшы Шыңғыс ханның бүгінгі қазақ даласындағы тұңғыш шайқасы Ұлытаумен жапсарлас жатқан аймақта өтеді. “1216 жылы Ырғыз өзенінің бойында меркіттердің тас-талқанын шығарған моңғолдар Хорезмшахтың жасағының күтпеген шабуылына ұшырайды",-деп жазады Л.Н. Гумилев.
Хорезм патшасының әскерін талқандаған Шыңғыс хан 1223 жылы үлкен ұлы Жошыны жаулап алған қыпшақ даласын басқару үшін 4000 әскермен Ұлытауда қалдырады. Міне, сол кезден бастап Ұлытау - ұлан-байтақ Жошы ұлысының саяси-әлеуметтік, сауда-экономикалық орталығы болады. Жошы қайтыс болғаннан кейін жаулап алынған кеңістік - Ақ Орда, Көк Орда және Шағатай ұлыстарына бөлінген кезде, оның үлкен ұлы Орда Ежен Сырдариядан Саян тауларына дейінгі аймақты қамтитын Көк Орданы осы Ұлытаудан басқарады.
Ұлытаудың бір шоқысының басында Едіге мен Тоқтамыс қатар жатыр, халқымыздың ақыны, жырауы, философы Асанқайғының да қабірі осы Ұлытауда.
Ұлытау географиялық жағынан қолайлы жерде орналасқан. Ұлытау арқылы Ұлы Жібек жолының “Сарысу" немесе “мыс жол" аталған негізгі тармақтарының бірі өткен. Оның дәлелі - керуен жолы бойында орналасқан ондаған керуен-сарайлар, бекініс-қоныстар, феодалдық қорғандар, қарауыл мұнаралар. Бұл қоныстарда қалалық мәдениет, қолөнер, сауда-саттық да- мығанын Басқамыр, Жошы-орда, Аяққамыр, Орда-базар қала- шықтарына жүргізілген археологиялық зерттеулер нәтижесі дәлелдеді. Ғалымдардың бол- жауынша, бұл сауда жолы Ұлы Жібекжолына дейін пайда болып, өткен ғасырдың отызыншы жылдарына дейін сақталды, осы өлкенің мәдениетінің дамуына үлес қосты. Табиғаттың өзі бұл жерге қисапсыз қазына сыйлаған. Фирдауси өз поэма эпосы “Шахна- мада” Ұлытау өңірін әдемі суреттеген. Ұлытаудың ғажайып көріністері туралы VI ғасырда араб саяхатшысы Әл-Идриси өзінің қолжазбаларында жазған. Ұлытау жөнінде қазақ халқының ертегісі “Ер Төстікте" де айтылады. Әйгілі Асанқайғы Сары- арқаның көптеген түкпірін аралап, елге құт жерұйық іздегенде, көзіне Ұлытау түскен. Академик Қаныш Сәтбаев Ұлытау даласын Қазақстанның қазынасы деп атаған. Өйткені Менделеев кестесі элементтерінің көбі Ұлытау аймағының қойнауынан табылған.
Ұлытау - шын мәнінде, географиялық феномен. Қазақ жерінің оңы мен солынан, шығысы мен батысынан бір мезетте шыққан адам дәл осы Ұлытауға бірдей қашықтық жол жүріп, бір мезетте жетеді екен. Міне, дүниенің төрт бұрышының кіндігі болған Ұлытаудың осы бір қасиетінің өзі ұлылықтың тегін ұқтырғандай.
Дүние жүзіндегі қаншама халық пен мемлекет бүгінде - “Әлем адамы" деп таныған Шыңғыс хан ұлан-асыр үлкен тойын Ұлытау бөктерінде өткізгені де тегін емес. Ол жөнінде 1240 жылы жазылған моңғолдың “Құпия шежіре" кітабында толық айтылады. Сол шежіре кітапта Шыңғыс хан 1217-1218 жылдары Қият, Найман, Керей, Меркіт, Қоңырат, Маңғыт, Жалайыр, тайпаларын бүгінгі Қазақстан территориясына қоныстандырып, Үйсін, Дулат, Қыпшақ, Уақ, Шапырашты, Ошақты, Ысты, Алшын, Арғын, Албан, Суан тайпалары мен оларға татарларды қоса отырып оны өзінің ұлы Жошының игілігіне бергені туралы мағлұмат бар. Сөйтіп, тарихтағы тоқсан екі баулы Дешті Қыпшақ және сегіз сан Сейілханды қосып, жүз рулы елдің басын біріктіріп, бүгінгі қазақ елі - сол кездегі алтын босағалы ел атанса, Алтын Ордасы тағы да осы Алашахан ту тіккен, Алланың нұры тиген Ұлытауға тігілгені тарихта тасқа басқандай анық.
// Қызылжар нұры. -2022.- 15 шілде.

